Þriðjudaginn 29. júlí, 2003 - Bréf til blaðsins
Frelsi til að velja

FRAMUNDAN er verslunarmannahelgin, þessi fræga ferðahelgi okkar Íslendinga. Þess má vænta að þá bregði þorri landsmanna undir sig betri fætinum og fari í ferðalag.

	

	

	Fjölskyldan hefur saman frelsi til að velja hvernig verslunarmannahelginni verður varið og best er að valið sé vel ígrundað. 


FRAMUNDAN er verslunarmannahelgin, þessi fræga ferðahelgi okkar Íslendinga. Þess má vænta að þá bregði þorri landsmanna undir sig betri fætinum og fari í ferðalag. Vegir liggja til allra átta og möguleikar á áfangastað, afþreyingu og félagsskap eru fjölbreyttir. 

Úrvalið er mikið fyrir þann sem hefur frelsi til að velja. Svo mikið að það getur reynst óhörðnuðum unglingi ofviða. Alþekkt er að um fyrri verslunarmannahelgar hafa margir þeirra lent í ógöngum vegna neyslu vímuefna. 

Á Íslandi miðast sjálfræðisaldur við 18 ár. Fram að þeim aldri bera foreldrar ábyrgð á uppeldi og velferð barna sinna. Í því felst meðal annars að ákveða með þeim hvernig verslunarmannahelginni verður varið. Fjölskyldan hefur SAMAN frelsi til að velja og best er að valið sé vel ígrundað. 

Niðurstöður rannsókna sem gerðar hafa verið meðal unglinga benda til að því meiri tíma sem unglingur ver með fjölskyldu sinni því minni líkur eru á því að hann neyti vímuefna. Upplýst og meðvituð ákvörðun um hvernig verslunarmannahelgi fjölskyldunnar verður varið gæti byggst á upplýsingum sem þessum. Hvort sem er uppi á fjöllum, á útihátíð, heima í rólegheitum eða hvar sem er annars staðar er það góður kostur fyrir fjölskyldur unglinga að verja verslunarmannahelginni SAMAN og safna góðum minningum. 

